
ABSTRAK  

 

PENGURUSAN WARISAN BUDAYA KETARA: 
TAPAK ARKEOLOGI DAN MONUMEN BERSEJARAH  

NEGERI SARAWAK, 
1947 – 2010 

 

Kewujudan institusi pemuziuman di Sarawak seawal tahun 1891 adalah titik tolak 
kepada perkembangan pengurusan warisan budaya ketara Sarawak yang 
merupakan  salah satu entiti perkhidmatan awam negeri tersebut.  Setelah 
pembentukan Malaysia pada tahun 1963, pengurusan warisan budaya Sarawak 
diperkemaskan lagi dengan meletakkan Jabatan Muzium Sarawak di bawah 
Kementerian Tempatan Negeri pada tahun 1964. Namun penyelidikan warisan 
budaya dalam konteks disiplin sains dan non-sains hanya dilakukan selepas Perang 
Dunia Kedua dengan perlantikan Tom Harrisson sebagai kurator di Jabatan Muzium 
Sarawak. Beliau bertanggungjawab menjemput para sarjana untuk mengkaji 
pelbagai aspek tinggalan budaya dan semulajadi negeri ini. Bagi aktiviti konservasi, 
ia hanya menyusul beberapa tahun kemudian setelah timbul kesedaran untuk 
memanfaatkan warisan budaya sebagai produk pelancongan. Usaha mengekalkan 
dan melindungi kekayaan bentuk warisan budaya turut dilakukan dengan 
pengubalan satu ordinan khusus. Akan tetapi tinggalan budaya Sarawak masih 
berdepan dengan ancaman pembangunan  dan vandalisme warisan.  Hanya melalui 
kerjasama di antara pihak yang terlibat secara langsung dan tidak langsung dalam 
pengurusan warisan Sarawak sahaja dapat memulihara dan memelihara warisan ini 
supaya ia dapat diwariskan kepada generasi akan datang.     

ABSTRACT  

 

The existence of museum institution in Sarawak as early as the year 1891 is the 
starting point to the development of Sarawak cultural heritage management which 
is an entity of the state civil service.  After the formation of Malaysia in 1693, 
Sarawak cultural heritage management has been further reinforce by allocating the 
Sarawak museum department under the Ministry of Local Affairs in 1964.  But, 
cultural heritage research in context of science and non sciences discipline is only 
done after the Second World War, after the appointment of Tom Harrisson as the 
curator of the Sarawak Museum.  He is responsible for inviting the scholars to study 
various aspects of cultural and natural heritage in this state. Meanwhile, 
conservation activities were only carried out a few years later, after the arising 
awareness to use cultural heritage as tourism product. To preserve and protect the 
richness of Sarawak cultural heritage, an ordinance has been legislated. 
Nevertheless, Sarawak cultural heritage continues to face development threats and 
vandalism.  Merely through cooperation between the parties which are involved 
directly and indirectly in the cultural heritage management can preserve this 
heritage in order to pass on to the future generations.  

BAB 1 

 

PENDAHULUAN 

 

  

1.1 Pengenalan 

Pengurusan warisan sama ada budaya atau semulajadi merupakan sub bidang 

dalam disiplin pengajian warisan dengan enam kerangka pengurusan. Bidang ini 

mula menjadi disiplin ilmiah bermula pada tahun 1970an.  Sebagai sub disiplin yang 

agak muda, ia banyak mengambil pendekatan yang berteraskan disiplin lain 

khususnya arkeologi.  Akan tetapi, tidak bermakna pengurusan warisan merupakan 

sebahagian daripada arkeologi.  Pengurusan warisan awalnya telah bermula di 

Sweden pada tahun 1666.  Walau bagaimanapun, bentuk pengurusan ini wujud  

secara sistematik hanya setelah berakhirnya Perang Dunia Kedua pada tahun 1947.  

Hal ini adalah kerana negara yang terlibat dengan peperangan tersebut telah 

mengalami kemusnahan warisan yang mengerikan. Justeru itu, pengurusan 

diwujudkan untuk memastikan warisan budaya dapat dikekalkan.  Di Malaysia, 

pengurusan warisan hanya wujud sebagai salah satu daripada bidang disiplin 

selepas institusi pengajian tinggi awam menawarkan kursus-kursus berkaitan 

pengurusan warisan dan menjalankan penyelidikan berkaitannya. Manakala, 

kewujudannya sebagai salah satu daripada entiti perkhidmatan awam di Malaysia 

sejak akhir abad ke-19 apabila institusi pemuziuman ditubuhkan di Taiping dan 

Kuching.   

 

Di Sarawak, pengurusan warisan budaya ketara mendapat perhatian 

pentadbiran Brooke seawal tahun 1891 melalui penubuhan dan pembinaan 

bangunan muzium pada  tahun tersebut.  Setelah terbentuknya Persekutuan 

Malaysia pada tahun 1963 kepentingan warisan budaya semakin jelas kelihatan 

apabila ia diletakkan di bawah kementerian.  Bertitik tolak dari itu juga, 

kementerian dan institusi pemuziuman telah bersama mengembleng tenaga bagi 

memastikan pengurusan warisan budaya sentiasa berkembang selaras dengan arus 

permodenan Sarawak.  Dengan itu, pemuliharaan dan penyelidikan menjadi agenda 

utama kedua agensi ini.  Kewujudan beberapa ordinan pula telah berjaya 

mengawal aktiviti yang memusnahkan bentuk warisan budaya yang ada. Usaha ini 

ternyata memperlihatkan hasilnya apabila pengurusan yang sistematik membawa 

kepada pembangunan warisan budaya Sarawak.  Perlantikan Tom Harrisson 

sebagai Kurator Muzium Sarawak pada tahun 1947 memberi impak positif kepada 

pembangunan warisan budaya.  Walaupun muzium wujud pada tahun 1891 namun 

aktiviti pembangunan dan pengurusan tidak dilakukan secara meluas.  Semenjak 

perlantikan Tom Harrisson banyak aktiviti ekskavasi dilakukan di bawah penyeliaan 

beliau. Setelah perkhidmatannya tamat, tugas mengendalikan warisan budaya 

diambil alih oleh kurator tempatan sehingga kini.  Di samping peranan kurator yang 

berkesan, institusi pemuziuman negeri Sarawak juga sentiasa memperbaiki mutu 

perkhidmatannya.  Bilangan muzium bertambah dari tahun ke tahun, sehingga kini 

telah diwujudkan di setiap daerah bagi memudahkan proses pengurusan koleksi 

barangan warisan yang terdapat di segenap pelusuk negeri Sarawak.  Institusi 

pemuziuman penting untuk tujuan pemuliharaan, penyelidikan dan medium 

penyebaran informasi kepada masyarakat tempatan dan juga pelancong luar yang 

datang ke Sarawak. 

 

Dalam pada itu, warisan budaya Sarawak juga mucul sebagai pendorong 

kepada peningkatan ekonomi khususnya dalam aktiviti ekonomi yang berteraskan 

pelancongan. Arkeopelancongan  semakin mendapat tempat bukan sahaja dalam 

kalangan pelancong tempatan malah pelancong luar yang datang ke Sarawak.  

Warisan budaya seperti monumen tinggalan penjajah dan tapak arkeologi menjadi 

tumpuan utama para pelancong. 

 

Walau bagaimanapun, warisan budaya ketara Sarawak masih lagi 

berhadapan dengan beberapa bentuk ancaman khususnya aktiviti vandalisme.  

Keadaan ini telah menyebabkan kerajaan negeri Sarawak sentiasa berusaha untuk 

menyelamatkan warisan budayanya daripada terus diancam kemusnahan. 

 

1.2 Permasalahan Kajian   

Sarawak mula mendapat perhatian dalam kajian kepurbakalaan manusia dan 

evolusi spesies seawal era pencarian Charles Darwin,Thomas Henry Huxley dan 

Alfred Russel Walace dalam menjejak bukti missing link pada tahun 1855 di gua 

purba negeri ini. Penemuan arkeologi selepas Perang Dunia Kedua yang diterajui 

oleh Tom Harrisson merupakan titik tolak kepada pembangunan warisan budaya 

ketara negeri tersebut yang mempunyai muzium yang terawal di Borneo dan kedua 

di Malaysia.  Manakala, kekayaan koleksi warisan budayanya tidak mampu 

ditandingi oleh mana-mana negeri di Malaysia apatah lagi warisan budaya ketara. 

Hal ini seterusnya mendorong kepada kemajuan dalam industri pelancongan 

warisan.  Walau bagaimanapun, warisan budaya negeri ini telah lama berhadapan 

dengan ancaman warisan. Penelitian ke atas pengurusan warisan budaya ketara 

Sarawak adalah menyentuh persoalan berkaitan dengan agensi pelaksana 

pengurusan warisan budaya ketara, bentuk warisan budaya ketara, implemtasi 

pengurusan warisan budaya ketara serta potensi dan cabaran warisan budaya 

ketara berdasarkan kerangka kajian pengurusan warisan yang diutarakan oleh 

beberapa orang sarjana seperti McKercher dan du Cros (2002), William (1997), 

Ndro dan Pwiti (1999), Middleton (1990), Smith (2004), McGimsey (1972), Cleere 

(1984), Hunter dan Ralston (1993), Pearson dan Sullivan (1995), Hall dan McArthur 

(1996) dan King (1998).  Kerangka tersebut mencakupi persoalan berkaitan agensi 

pelaksana pengurusan warisan budaya ketara; bentuk warisan budaya ketara; 

implementasi pengurusan; potensi warisan budaya ketara dan cabarannya. 

 

1.3 Objektif Kajian  

Objektif utama kajian ini ialah membincangkan amalan pengurusan warisan budaya 

ketara di Sarawak.  Manakala lima objektif spesifik ialah menjelaskan agensi 

pelaksana pengurusan warisan budaya ketara; menghuraikan bentuk warisan 

budaya ketara Sarawak; menjelaskan implementasi pengurusan warisan budaya 

ketara Sarawak yang meliputi perundangan, penyelidikan dan konservasi; 

menjelaskan peranan warisan budaya ketara dalam meningkatkan industri 

arkeopelancongan dan menghuraikan bentuk cabaran yang dihadapi dalam usaha 

melestarikan warisan budaya ketara yang ada di Sarawak.  

 

1.4 Kepentingan Kajian 

Kajian ini dilakukan untuk meningkatkan pemahaman pembaca berkaitan dengan 

pengurusan warisan budaya Sarawak.  Ia juga turut mengelakkan kekeliruan 

masyarakat terhadap keberkesanan pengurusan yang dilakukan oleh agensi yang 

bertanggungjawab. Tambahan kepada itu, penulisan ini juga cuba untuk 

memperlihatkan kepada masyarakat bahawa warisan itu tidak akan kekal abadi 

sekiranya tidak dibangunkan dan diuruskan dengan sistematik.  Lebih penting lagi, 

penulisan ini akan menjadi rujukan para penyelidik seterusnya berkaitan dengan 

pengurusan warisan budaya ketara Sarawak. 

 

1.5 Sorotan Literatur 

Sorotan Literatur merupakan salah satu daripada aspek penting yang terdapat 

dalam sesebuah penulisan ilmiah.  Ia merupakan kajian lepas yang dilakukan oleh 

para sarjana dalam sesuatu bidang.  Dalam menghasilkan penulisan ini penulis 

telah membahagikan dua tema iaitu pengurusan umum dan khusus dan warisan 

budaya ketara. 

 

1.5.1 Pengurusan 

Bagi mendalami konsep pengurusan, penulis merujuk penulisan oleh Hannagan 

(2002)1.  Penulisan ini membincangkan langkah atau cara pengurusan sesebuah 

organisasi membangunkan institusinya.  Antaranya ialah mengenalpasti ciri-ciri 

seorang pengurus untuk menguruskan sesebuah institusi, mengenalpasti teori 

pengurusan dan memahami peranan serta tanggungjawab pengurusan akibat 

daripada perubahan masa.  Beliau telah menggariskan peranan seorang pengurus 

serta tindakan yang patut dilakukannya pada masa akan datang.  Justeru aspek 

yang diberi tumpuan ialah strategi pengurusan sumber manusia, pengurusan 

operasi, pengurusan isu dan pengurusan cabaran.  Walau bagaimanapun, beliau 

hanya membincangkan konsep asas dalam bidang pengurusan terutamanya dalam 

hal yang berkaitan dengan pembangunan ekonomi. Nyatanya penulisan ini tidak 

menjurus kepada pengurusan warisan secara mendalam. 

 

Seterusnya, penulis merujuk kepada penulisan oleh Bartol dan rakan-

rakannya (2005)2.  Penulisan ini membantu penulis memahami amalan pengurusan 

kerana kandungannya membincangkan proses pengurusan, analisis kaedah terkini 

dalam pengurusan, kaedah pengurusan berkesan dalam menguruskan organisasi 
                                                           
1 Tim Hannagan, Management: Concepts and Practise, London: Pearson Prentice Hall, 2002. 
 
2 Kathryn Bartol et al., Management: A Pacifik Rim Fokus, New York: McGraw Hill, 2005. 

dan fungsi organsasi dalam suatu pengurusan. Manakala bahagian dua 

membincangkan masalah yang diselesaikan oleh pengurus sebagai individu 

tertinggi dalam menjalankan pengurusan organisasi. Ia menggariskan pengurusan 

strategi yang merupakan suatu aspek perancangan yang efektif untuk mencapai 

target.  Sementara itu, bahagian tiga memfokuskan aspek organisasi meliputi 

struktur organisasi, reka bentuk organisasi strategik dan pengurusan sumber 

manusia. Bahagian empat, lima dan enam masing-masing membincangkan hal 

berkaitan mengetuai sesebuah pengurusan, pengawalan dan fungsi kesemua aspek 

pengurusan.  Akan tetapi, terdapat beberapa aspek yang tidak diberi perhatian 

dalam buku ini seperti pembangunan sesuatu pengurusan yang diketuai oleh 

seorang pengurus.  

 

Selain itu, penulisan yang menjadi panduan utama dalam memahami istilah 

pengurusan ialah karya oleh Aizat Mohd. Nasurdin dan rakan-rakannya (2006)3.  

Buku ini menjadi rujukan utama kerana ia membincangkan aspek definisi, isu, 

cabaran dan perlaksanaan fungsi pengurusan dalam organisasi.  Misalnya dalam 

bab satu dan bab dua terdapat pengenalan mengenai pengurusan yang berkaitan 

dengan definisi organisasi, pengurusan, pengurus, perkaitan antara pengurus 

dengan prestasi organisasi, jenis-jenis pengurus, fungsi asas dalam pengurusan 

serta sejarah displin pengurusan.  Secara amnya, dengan membaca buku ini 

penulis mendapat maklumat asas berkaitan dengan pengurusan.  Walau 

bagaimanapun, aspek pengurusan yang ditulis dalam buku ini hanya secara umum 

sahaja.  Ia hanya boleh dirujuk untuk tujuan umum bagi seseorang yang ingin 

mengetahui subjek pengurusan.   

 

Seterusnya, penulis merujuk kepada penulisan oleh Griffin (2008)4 berkaitan 

konsep pengurusan. Buku beliau mengandungi enam bahagian yang menghuraikan 

secara mendalam berkaitan bentuk pengurusan yang merangkumi pengenalan 

kepada pengurusan, situasi pengurusan, perancangan dan pengambilan keputusan, 

proses pengorganisasian, proses pengetuaan dan proses pengawalan.  

                                                           
3 Aizat Mohd. Nasurdin et al., Pengantar Pengurusan, Universiti Sains Malaysia: Utusan Publication,
 2006.  
 
4 Ricky W. Griffin, Management, Boston: Houghton Mifflin, 2008. 


